
Rheoli Perfformiad Penaethiaid 
Cefndir a Chyd-destun

Crewyd rôl yr ymgynghorydd allanol fel rhan allweddol o bolisi’r llywodraeth ar gyfer cyflwyno rheoli perfformiad mewn ysgolion.

Mae rôl yr ymgynghorydd allanol yn cwmpasu darparu cyngor i’r llywodraethwyr penodedig ar osod amcanion perfformiad ar gyfer y pennaeth a chefnogaeth ar gyfer y llywodraethwyr penodedig wrth gynnal y broses o adolygu’r perfformiad hwnnw ar ddiwedd y cylch adolygu.

Rhaid i ymgynghorwyr allanol gael hygrededd personol a phroffesiynol i reoli yr hyn a all fod yn berthynas sensitif ag ysgolion.  Rhaid bod darlun digon eang o’r system addysg yng Nghymru er mwyn gweithredu system sy’n cefnogi llywodraethwyr penodedig wrth gyflawni’u cyfrifoldeb o adolygu perfformiad y pennaeth.

Caiff y gwasanaeth ymgynghori allanol ei drefnu drwy bum consortiwm rheoli perfformiad rhanbarthol yng Nghymru, yr un consortia ag a ddefnyddir i weithredu’r system Asesu Trothwy.

Trwy’r broses ymgynghori allanol gyfan sicrheir cyfleoedd cyfartal heb ystyried oedran, anabledd, rhyw, tras ethnig, statws priodasol, aelodaeth undeb llafur, crefydd neu dueddfryd rhywiol.

Y mae ymgynghorwyr ar gael i gefnogi a chynghori llywodraethwyr penodedig wrth osod amcanion perfformiad ar gyfer y pennaeth, ac wrth adolygu perfformiad y pennaeth yn erbyn yr amcanion hynny ar ddiwedd y gylchred adolygu.

Bydd cydlynwyr y consortiwm yn sicrhau ansawdd y broses ac yn rheoli’r system delio â chwynion. 

Y Gylchred Adolygu Perfformiad

Dylai’r llywodraethwyr penodedig sy’n gyfrifol am adolygu perfformiad y pennaeth ddatblygu cylchred gynllunio ar gyfer y broses, a thrwy hynny gyflawni’r anghenion hyn:

· Cael cyngor gan yr ymgynghorydd allanol penodedig wrth osod amcanion ac adolygu perfformiad y pennaeth.

· Cyfarfod â’r pennaeth a’r ymgynghorydd ar ddechrau’r gylchred adolygu perfformiad a thrafod gosod a chofnodi amcanion y pennaeth o ran arweinyddiaeth a rheoli ysgol a chynnydd disgyblion.

· Cyfarfod â’r pennaeth a’r ymgynghorydd ar ddiwedd y gylchred adolygu perfformiad i adolygu perfformiad y pennaeth a nodi anghenion / gweithgareddau datblygu proffesiynol. Ar ddiwedd y cyfnod hwnnw, bydd y gylchred adolygu yn dechrau eto.

· Creu datganiad adolygu perfformiad a rhoi copi i’r pennaeth o fewn deng niwrnod wedi’r cyfarfod adolygu, gan adael deng niwrnod i’r pennaeth ychwanegu sylwadau ysgrifenedig.

· Darparu copi o ddatganiad adolygu perfformiad y pennaeth ar gyfer y pennaeth a chadeirydd y corff llywodraethu.

· Darparu copi, os gofynnir am un, o ddatganiad adolygu perfformiad y pennaeth i’r llywodraethwyr sy’n gyfrifol am wneud penderfyniadau ar daliadau, ac a ddylai ystyried y datganiad hwn wrth wneud y fath benderfyniadau. 

· Darparu os gofynnir, grynodeb o adran asesu perfformiad cyffredinol yr adolygiad i Gyfarwyddwr Addysg neu swyddog/ymgynghorydd AALl penodedig.  O.N. O ran parchu cyfrinachedd y broses, nid yw’n ofynnol i chi ddarparu amcanion y pennaeth ar gyfer yr AALl.

Os oes pryderon ynghylch y Datganiad Adolygu
· O fewn deng niwrnod ysgol o dderbyn y datganiad adolygu, gall y pennaeth gofnodi ei h/anfodlonrwydd ar agweddau o’r adolygiad neu’r datganiad adolygu.

· Os na chaiff ei ddatrys gan y llywodraethwyr a benodwyd i gynnal y broses adolygu flynyddol, dylai’r llywodraethwyr benodi un neu fwy o lywodraethwyr sydd heb gymryd rhan yn yr adolygiad o’r dechrau i weithredu fel swyddog(ion) apeliadau.  Rhaid i ymgynghorydd allanol na fu’n cynghori yn ystod y gwerthusiad gynorthwyo’r swyddog neu swyddogion apeliadau.

· Bydd angen i’r llywodraethwyr gysylltu â chydlynydd y consortiwm i ofyn am ddarparu ymgynghorydd allanol ar gyfer yr apêl.

· Ni chaiff llywodraethwr sy’n athro neu’n aelod o staff fod yn rhan o’r adolygu perfformiad.  Bydd y swyddog(ion) apeliadau yn:
· Ymchwilio i’r gŵyn gan y pennaeth, gan gymryd cofnod o’r sylwadau a gaiff eu gwneud.

· Cynnal adolygiad o’r gŵyn o fewn deng niwrnod o dderbyn y gŵyn.

· Bydd yr ymgynghorydd allanol yn cynnig cyngor i’r swyddog (ion) apeliadau.

· Ceir tri dull posib o weithredu.  Gall y swyddog(ion) apeliadau:

· Benderfynu bod y datganiad adolygu i’w gadw fel y mae naill ai gyda neu heb ei sylwadau ei hun.

· Penderfynu, gyda chytundeb yr holl lywodraethwyr penodedig a gynhaliodd yr adolygiad, newid y datganiad adolygu.

· Datgan bod y datganiad adolygu i’w ddileu a galw am adolygiad newydd.

· Pan elwir am adolygiad newydd, penodir llywodraethwyr newydd ac ymgynghorydd newydd i gynnal yr adolygiad o’r pennaeth.  Dylid cynnal hwn o fewn pymtheng niwrnod arall.

· Bydd angen i’r llywodraethwyr gysylltu â chydlynydd y consortiwm i ofyn am ymgynghorydd allanol ar gyfer yr adolygiad newydd.

Rôl  yr Ymgynghorydd Allanol

Bydd angen cefnogi llawer o lywodraethwyr penodedig wrth ddatblygu’r rôl hon ac wrth gyflawni eu cyfrifoldebau. 

Er mwyn cefnogi gweithredu effeithol y broses, bydd angen i’r ymgynghorwyr allanol:

· Ddarparu cyngor o ansawdd uchel a phenodol i’r llywodraethwyr penodedig ar osod amcanion perfformiad.  Rhaid i’r amcanion gynnwys y meysydd statudol sef cynnydd disgyblion ac arweinyddiaeth a rheoli ysgol, ynghyd â meysydd eraill lle gellid gosod amcanion, megis datblygiad proffesiynol neu faterion pwysig eraill sy’n benodol i’r ysgol.  Wrth osod amcanion, dylid ystyried tystiolaeth megis targedau ysgol, meincnodi data, cynllun datblygu’r ysgol, cynllun gweithredu ôl-adolygiad, data perfformiad disgyblion a strategaeth datblygu proffesiynol yr ysgol. 

· Rhoi cyngor i’r llywodraethwyr penodedig, yn dilyn adolygiad perfformiad y pennaeth yn erbyn amcanion y cytunwyd arnynt, ar ansawdd perfformiad cyffredinol.  Yna, lle’r llywodraethwyr fyddai ystyried a oedd perfformiad cyffredinol y pennaeth, o gofio’r amcanion, o ansawdd digon uchel i haeddu pwynt cyflog yn ôl perfformiad. 

Er mwyn cyflawni canlyniadau llwyddiannus, disgwylir i’r ymgynghorydd allanol gynnal cyfres o dasgau ar bob cam o’r broses.  Bydd angen i’r ymgynghorwyr:

· Adolygu dogfennau a ddarperir gan yr ysgol a dadansoddi data cyd-destunol, er mwyn deall y cyd-destun y mae’r pennaeth yn gweithio ynddo.  Ar sail y ddogfennaeth hon, bydd yr ymgynghorydd allanol yn ysgrifennu cyngor rhagarweiniol ar gyfer y llywodraethwyr penodedig sy’n adolygu’r cynnydd a wnaethpwyd tuag at yr amcanion blaenorol ac yn cynnig meysydd fel amcanion ar gyfer y dyfodol.

· Cynnig cael cyfarfod cyn yr adolygiad gyda’r pennaeth ar ddechrau’r ymweliad, er mwyn cael trafodaeth.  Mae hwn yn ddewisol yn hytrach nag yn ofyniad statudol i’r pennaeth.  Mae’n darparu cyfle i egluro unrhyw faterion, i drafod y cyngor rhagarweiniol a, lle bo’n berthnasol, i gwblhau y ffurflen hunanasesu ddewisol a chasglu rhagor o dystiolaeth cyn y cyfarfodydd gyda’r llywodraethwyr penodedig.
· Cynnig mynychu cyfarfod cyn yr adolygiad yn yr ysgol gyda’r llywodraethwyr penodedig i gynghori ar osod amcanion perfformiad a thrafod sut gall llywodraethwyr drin y broses o fonitro a mesur cynnydd. Bydd y cyfarfod yn trin materion a nodwyd yn y cyngor rhagarweiniol, yn egluro materion sydd heb eu penderfynu ac yn darparu cyfle i’r llywodraethwyr drafod y broses adolygu yn fanylach.

· Mynychu’r cyfarfod adolygu ffurfiol i adolygu gyda’r llywodraethwyr penodedig a’r pennaeth, berfformiad cyffredinol a chyflawniad y pennaeth yn erbyn yr amcanion presennol.  Dylai’r cyfarfod hefyd adolygu symud tuag at osod amcanion pellach ar gyfer y flwyddyn olynol.

· Cynghori’r llywodraethwyr penodedig ar baratoi datganiad adolygu perfformiad ar gyfer y pennaeth.

Ym mhob achos, rhaid i’r llywodraethwyr fod yn ymwybodol mai rôl yr ymgynhorydd yw rhoi cyngor.  Yn y pen draw, cyfrifoldeb y llywodraethwyr penodedig yw cytuno ar amcanion gyda’r pennaeth ac adolygu perfformiad. 

Y mae’r broses o gyflawni’r canlyniadau llwyddiannus a ddisgrifiwyd yn nodi natur a chwmpas y rhyngweithio rhwng yr ymgynghorydd allanol, y pennaeth a’r llywodraethwyr penodedig.  Ansawdd y rhyngweithio hyn fydd yn allweddol i lwyddiant.  Bydd angen i’r ymgynghorydd allanol fod yn sensitif ond eto’n drwyadl a chadarn. 

Bydd pob ysgol yn derbyn hawl sylfaenol sy’n cyfateb i un diwrnod llawn (wyth awr) o amser ymgynghorydd noddedig.

Rôl y Corff Llywodraethu 

Penodi gwerthuswyr ar gyfer y pennaeth

· Y Corff Llywodraethu sy’n gyfrifol am osod amcanion perfformiad ar gyfer, a monitro ac adolygu perfformiad y pennaeth drwy werthuswyr penodedig a gyda chymorth yr ymgynghorydd allanol.

· Rhaid i’r Corff Llywodraethu benodi dau neu dri llywodraethwr fel gwerthuswyr y pennaeth.  Lle bo nodwedd grefyddol, neu mewn ysgol a gynorthwyir yn wirfoddol heb nodwedd grefyddol, rhaid i o leiaf un o’r llywodraethwyr penodedig fod yn llywodraethwr sylfaenol.  Fodd bynnag, ni ddylai’r Corff Llywodraethu benodi unrhyw lywodraethwr sy’n athro/athrawes neu’n aelod o’r staff fel gwerthuswr.

Penodi ymgynghorydd allanol

· Rhaid i’r Corff Llywodraethu benodi ymgynghorydd allanol i gynorthwyo’r gwerthuswyr.  Mae’r ymgynghorydd yn arbenigwr a hyfforddwyd yn genedlaethol, a fydd yn cynghori a chefnogi’r Corff Llywodraethu wrth adolygu perfformiad y pennaeth.  Bydd consortiwm yr awdurdod addysg lleol yn pennu ymgynghorydd allanol ar gyfer ysgol o restr rhanbarthol o ymgynghorwyr hyfforddedig.

· Rhaid i Gyrff Llywodraethu gynnwys yr ymgynhorydd ym mhob cam o’r broses rheoli perfformiad, ond gallant benderfynu ar ddefnyddio’u ymgynghorydd mewn ffyrdd gwahanol.  Gall yr ymgynghorydd gynorthwyo’r llywodraethwyr wrth osod amcanion, paratoi am adolygiad, cynnal yr adolygiad, ac os oes angen, drafftio’r datganiad adolygu gan gadw mewn cof y cyfarfod adolygu.  Cyngor yn unig yw statws mewnbwn yr ymgynghorydd.  Mater ar gyfer y Corff Llywodraethu yw gwneud penderfyniadau.

Cytuno ar amcanion i’r pennaeth 

· Datganiad o ganlyniadau a ddymunir yw amcanion, ac yn eu herbyn gall y cynnydd gael ei fonitro a’r llwyddiant gael ei farnu.  Heb amcanion clir ni fydd y penaethiaid yn gwybod beth sy’n ddisgwyliedig ganddynt, nac yn gallu barnu eu cynnydd nac yn gwybod pryd y byddant wedi cyflawni’r canlyniadau angenrheidiol.

· Dylid sicrhau swydd ddisgrifiad clir fel man cychwyn ar gyfer cytuno ar amcanion.  Y cam nesaf yw trafod blaenoriaethau’r pennaeth, anghenion y disgyblion a blaenoriaethau personol ac yna cytuno ar amcanion penodol ar gyfer y flwyddyn i ddod.  Dylid gwneud hyn mewn cyfarfod rhwng yr holl werthuswyr, yr ymgynghorydd allanol a’r pennaeth. 

· Dylai amcanion gynnwys o leiaf un amcan sy’n ymwneud ag arweinyddiaeth a rheoli ysgol ac un sy’n ymwneud â chynnydd disgyblion.  Nid oes gofyniad statudol ar gyfer y nifer o amcanion, ond mae arfer gorau yn dynodi bod o leiaf tri, ond dim mwy na phump neu chwech yn addas.

· Mae angen i amcanion fod yn glir a chryno.  Dylent fod yn heriol – nid yn rhy hawdd nac ychwaith yn frawychus o afrealistig.  Lle maent ar gyfer mwy nag un flwyddyn byddai’n ddefnyddiol nodi cerrig milltir ar gyfer y cyfnod adolygu blynyddol.  Gellir adolygu amcanion ar unrhyw adeg yn ystod y gylchred rheoli perfformiad os yw’r pennaeth a’r holl werthuswyr yn gytûn, a gall newidiadau mewn amgylchiadau wneud hyn yn angenrheidiol nawr ac yn y man. 

Monitro perfformiad y pennaeth 

· Bydd rheoli perfformiad ar ei fwyaf effeithiol pan adolygir cynnydd yn ystod y flwyddyn.  Yn y cyfarfod cynllunio cychwynnol, yn ychwanegol at osod amcanion, bydd y pennaeth yn trafod ac yn cytuno ar weithdrefnau gyda’r gwerthuswyr ar gyfer monitro perfformiad y pennaeth yn erbyn yr amcanion.  Os na ellir cytuno, y gwerthuswyr sydd â’r penderfyniad terfynol a hwy fydd yn gosod a chofnodi’r gweithdrefnau sydd i’w defnyddio.

· Dylai’r gwerthuswyr gytuno â’r pennaeth o’r cychwyn ar y mathau o wybodaeth a fyddai’n ddefnyddiol, ac ar ba bwyntiau yn y flwyddyn gellid cynnal trafodaethau.  Bydd monitro cynnydd drwy gydol y flwyddyn  yn caniatáu addasu amcanion pe ceid newid mewn amgylchiadau.  Efallai bydd y gwerthuswyr am gyngor gan yr ymgynghorydd i’w cynorthwyo wrth wneud hynny.

Adolygu perfformiad y pennaeth

· Rhaid i’r pennaeth, y gwerthuswyr a’r ymgynghorydd allanol gynnal cyfarfod adolygu ar ddiwedd pob cylchred rheoli perfformiad.  Rhaid i hwnnw adolygu cyflawniadau’r pennaeth a nodi unrhyw agweddau lle byddai cynnydd pellach yn ddymunol; asesu i ba raddau y mae ef neu hi wedi cyflawni’r amcanion a gofnodwyd; a nodi unrhyw anghenion datblygu a ffyrdd o’u diwallu.  

· Rhaid rhoi 10 niwrnod ysgol o rybudd yn ysgrifenedig i’r pennaeth cyn dyddiad y cyfarfod adolygu.  Gellir cyfuno’r cyfarfod adolygu blynyddol â chytuno ar amcanion ar gyfer y gylchred rheoli perfformiad ganlynol.

· Gall y pennaeth ystyried darparu hunanwerthusiad o’i b/pherfformiad yn erbyn unrhyw amcanion a osodwyd yn gynharach.  Dylid cyflwyno hwn i’r gwerthuswyr o leiaf 5 niwrnod ysgol cyn y cyfarfod adolygu.  Gall yr hunanwerthusiad hwn roi sylw ychwanegol i fuddion unrhyw hyfforddiant a gafwyd neu adborth a dderbyniwyd a manylion unrhyw hyfforddiant yr ystyria’r pennaeth ei fod yn fuddiol, ac unrhyw ffactorau yr ystyria ef neu hi eu bod yn effeithio ei b/pherfformiad yn erbyn yr amcanion a osodwyd.

· Gall y weithdrefn ar gyfer adolygu perfformiad y pennaeth gwmpasu’r canlynol:

· Cyn y cyfarfod adolygu dylai’r pennaeth ddarparu’r dogfennau cefndir perthnasol er mwyn i’r Corff Llywodraethu eu hanfon at y gwerthuswyr a’r ymgynghorydd.

· Mae’r ymgynghorydd yn adolygu’r wybodaeth ac yn darparu cyngor ysgrifenedig rhagarweiniol i’r gwerthuswyr a’r pennaeth o ran y meysydd y gall yr adolygiad ffocysu arnynt.

· Ar ddiwrnod ymweliad yr ymgynghorydd, mae gan y pennaeth y cyfle i’w gyfarfod ef neu hi cyn y cyfarfod adolygu.  Yna bydd yr ymgynghorydd a’r gwerthuswyr yn cyfarfod i drafod eu dull o drin y cyfarfod adolygu.

· Mae’r cyfarfod adolygu i ddigwydd rhwng y gwerthuswyr, yr ymgynghorydd a’r pennaeth.  Dylai’r cyfarfod ymdrin â pherfformiad cyffredinol y pennaeth yn ystod y flwyddyn, gan gynnwys cyflawniadau yn erbyn amcanion a osodwyd.  Dylid ystyried unrhyw hunanwerthusiad a gwblhawyd gan y pennaeth a dylid ystyried unrhyw wybodaeth arall a ddarparwyd ganddo/i.  Dylid hefyd trafod anghenion a gweithgareddau datblygu proffesiynol, gall y cyfarfod adolygu gyfuno’r drafodaeth i osod amcanion newydd ar gyfer y gylchred ganlynol.

· Yn dilyn y cyfarfod adolygu, rhaid i’r gwerthuswyr baratoi datganiad ysgrifenedig yn cofnodi’r prif bwyntiau a wnaethpwyd gan bawb yn yr adolygiad a’r casgliadau a gafwyd.  Dylai’r datganiad fod yn gryno a darparu sail cadarn ar gyfer amcanion ac adolygiadau’r dyfodol.  Rhaid i’r datganiad adolygu gynnwys unrhyw anghenion a gweithgareddau datblygu a nodwyd (a dulliau cyflawni’r rhai a nodwyd yn yr adolygiad) wedi’u cofnodi mewn atodiad ar wahân i’r datganiad adolygu.  Awgrymir y dylid cynnwys ffurflen hunanwerthuso’r pennaeth hefyd.  Rhaid rhoi copi o’r datganiad i’r pennaeth o fewn 10 niwrnod ysgol wedi’r cyfarfod adolygu.  Caiff y pennaeth y cyfle i ychwanegu sylwadau at y datganiad ysgrifenedig, o fewn 10 niwrnod ysgol wedi derbyn  copi.  Y mae gan y pennaeth hefyd yr hawl i apelio yn erbyn y datganiad ysgrifenedig.

Côd Ymddygiad yr Ymgynghorydd Allanol
Bydd yr Ymgynghorwyr Allanol yn:

· Sicrhau bod y safonau uchaf yn cael eu cynnal wrth iddynt wneud eu gwaith fel ymgynghorwyr.

· Sicrhau y byddant drwy gydol y broses yn ceisio cyfleoedd cyfartal heb ystyried oedran, anabledd, tras ethnig, rhyw, statws priodasol, crefydd neu dueddfryd rhywiol.

· Sicrhau eu bod yn parchu nodweddion arbennig addysg yng Nghymru, sydd yn cynnwys y Cwricwlwm Cymreig a darpariaeth ddwyieithog, gan gynnwys hawl y sawl sy’n cymryd rhan i gynnal y broses adolygu naill ai yn Gymraeg neu’n Saesneg.

· Cynnal eu gwaith ag onestrwydd, gan drin pawb y dônt ar eu traws yn gwrtais.

· Parchu cyfrinachedd gwybodaeth a gafwyd yn ystod y broses adolygu.

· Sicrhau nad oes ganddynt unrhyw gysylltiad ag unrhyw ysgol lle maent yn cynnal adolygiad, gan y gall arsyllwyr niwtral gwestiynu eu tegwch. 

· Cydweithredu’n llawn â’r consortia a’u systemau monitro ansawdd.

· Datgan unrhyw ddiddordeb a all effeithio ar orchwyl arfaethedig.

· Hysbysu cydlynydd y consortiwm os cynigir unrhyw gymhelliad gan unrhyw un mewn cysylltiad â’u gwaith fel ymgynghorwyr.

· Derbyn bod peth manylion personol, gan gynnwys data cyfleoedd cyfartal, i’w cadw ar gronfa ddata’r consortiwm, ac ar gael i’r Cynulliad a GTC (Cymru).  Ni fydd y data hwn yn cael ei ryddhau i unrhyw fudiad arall.

· Derbyn y caiff manylion cyswllt ymgynghorydd eu rhoi i ysgolion fel sy’n addas.

· Wrth weithio fel ymgynghorydd ‘rydych yn cytuno i gadw at y Côd Ymddygiad hwn.

Consortiwm De-orllewin a Chanolbarth Cymru

